
Sensin o hakîm-i hüküm-ârâ ki nazarda

Risto vü felâtûn sana nisbetle kalır kem



Fikriñ nice bin mes'ele-i hikmete vâkıf

Re'yin heme esrâr-ı ulûhiyyete mahrem



Ahlâkını evsâfıñı hakkıyla bilenler

Da'vâ eder oldıgıñı bir feyz-i mücessem



Sıddîk yahud hayder-i kerrâr denilse

Çok mu sana bu hulk ile ey zât-ı mufahham



İ'câz-ı rakamdır kalem-i hurde-nigârıñ

Bu da'viye işte (telemak) şâhid-i a'zam



Hakkâ o yegâne eser-i mu'ciz-edâdır

Evkat-ı neşât u kederimde baña hem-dem



Münkir degilim ni'met ü ihsânıña hâşâ

Takdîr ü teşekkürdür işim anlara hem dem



İhsân dedigim himmet ü feyz-i nazarındır

Hem-kadr olamaz ona ne dînâr u ne dirhem



Geh kahr gehî lutf ederek terbiye kıldı

Fethetti bana merhametiñ meslek-i eslem



Fî'l-vâki' eger bir kulu ıslâh ise maksad

Kahr içre ona gâh nüvâziş dahi elzem

